
ДАВСИЙН ТАЙПАНА ВОЛУ IАМРАН КIАНТ ТIУФАЙЛ 

(Дела реза хуьлийла цунна) 

 

Делан Элчано (Делера салам-маршалла хуьлийла цунна) доIа дина 

цунна: «Я АллахI, диканиг дийр дара аьлла цо ниййат дина долчу 

хIуманна тIехь цунна гIо дийр долу билгало лохьа цунна».  

 

БисмиллахIиррохьманиррохьим 

Давсийн тайпана волу Iамран кIант ТIуфайл бусалба дин тIедале шайн 

тайпанан тхьамда а, Iарбойн гIарабевллачу эланех волу цхьаъ а, ишта шайн 

къонахаллица гIараваьллачарах цхьаъ а хилла. ЦIергахь кхехкаш болу яй ца 

хедара цуьнан, я керта вогIучунна неI къевлина а ца хуьлура. Мецачунна 

яахIума а лора цо, кхерам болчунна кхерамазалла а хуьлуьйтура, гIо 

дехначунна орцах а волура иза. ТIуфайл вара дешна, похIма, хьекъал долуш 

стаг. Дика илланча а вара иза. Цунна девзара шайца башха ницкъ болу мерза 

дешнаш, иштта къаьхьа дерш а. 

 

*** 

 

ТIуфайл, ТихIаматехь йолу шен къоман хIусамаш дIа а тесна, Макка 

дIавахара. Делан Элчанна (Делера салам-маршалла хуьлийла цунна), 

къурайшех болчу керстанашна а юккъехь марсабаьлла боьдуш къовсам а 

болуш. ХIора а вара шена гIоьнча а, шен тобанна накъост а хилийта 

араваьлла, ткъа Делан Элча (Делера салам-маршалла хуьлийла цунна) вара 

шен Делан дине кхойкхуш. Цуьнан герз дара ийман а, бакъо а. Керста наха 

цуьнан кхайкхамашна дуьхьало йора шайгахь мел долчу герзашца, иштта 

тайп-тайпанчу некъашца нах цунах къехка а бора. 

Цу тIамна ша цхьана а тайпанара бина кечам а боцуш, шена лууш 

доццушехь, ТIуфайлна ша цу тобанашна юкъа воьдуш хилар гора, хIунда 

аьлча иза Макки чу цу балхана веана вацара, я цкъа а цул хьалха 

Мухьаммадан а (Делера салам-маршалла хуьлийла цунна), къурайшийн а 

гIуллакхца бала хилла а бацара цуьнан. 

Давсийн тайпана волчу Iамран кIантан ТIуфайлан, цу къурайшийн 

Мухьаммадан а (Делера салам-маршалла хуьлийла цунна) къовсамах доьзна 

цхьа дийцар кхолладелира. ЛадогIий вай цуьнга! Мел башха дийцар дай иза! 

ТIуфайлас дийцира: «Макка дIакхечира со. Шайн сох бIаьрг ма-

кхийтти, къурайшийн эланаша, сихха суна тIе а баьхкина, соьга чIогIачу 

лерамца маршалла а хаьттина, шайна юкъахь баьрчче а ваьккхина, 

охьахаийра со. Цул тIаьхьа, къаной а тIе а гулбелла, цара соьга элира: «ХIай 

ТIуфайл, тхан махка веана хьо, ша пайхамар ву бохуш харц кхайкхамаш беш 

волчу хIокху стага тхан болх талхийна, тхан ницкъ аьтта дIабахийтина, тхан 

тоба йохийна. Тхо кхоьрург хIун ду хьуна аьлча, хьох а, хьан къомана юкъахь 

долчу хьан баьччаллех а тхайна хилларг хиларна кхоьру-кх тхо. Цу стаге 

вист ма хилахьара хьо, цуьнгара долчу цхьана а хIумане ла а ма догIахьара 

ахьа. Баккъалла а, бозбуунчалла дар санна долу дош ма олу цо, доьзалхо, 

нана дIасакъастадо, ваша вешех а воккху, майрий, зудий дIасакъастадо».  

ВаллахIи, цунах лаьцна долу инзаре тамашийна хабарш дуьйцура цара, 

цо лелош долу тамашийна хIуманаш сайна а, сайн къомана а бале довларна 

со кхера а веш. Сан сацам хилира, цунна аьттехьа ца ваха, цуьнга вист дIа ца 

хила а, цуьнга ла ца дегIа а.  

Iуьйранна ХьаьжцIенна гонаш а даха, иштта (цунна гонах шайна лолла 

деш) оха язйина лелош йолчу жIарех беркат эца со воьдучу хенахь, аса сайн 

шина а лерга бамбанаш доьхкира, Мухьаммадан (Делера салам-маршалла 

хуьлийла цунна) дешнех цхьаъ хилла а сайн лергашна хазарна кхийрина. 

Бакъдерг аьлча, со оцу лолла дечу метте чу ма-велли, ХьаьжцIенна 

уллохь, тхайчух тера доцу ламаз деш, тхайчух тера доцу лолла деш, 

хIоьттина Iаш цхьаъ гира суна. Цуьнан сурт хазделира суна, цо дечу 

Iибадатах чIогIа цецвелира со. Сайн лаамехь а доцуш, цхьацца цуьрг хуьлуш 

цунна гергавоьдуш, цунна уллохь карийра суна сой. АллахIна лиъна хилла-

кх, цо дуьйцург сан лергашна хазийта.  

Суна цуьнгара цхьа хаза къамел хезира, аса сайга элира тIаккха: «Хьо 

велла юсийла хьан нана, хIай ТIуфайл! Хьох, хьекъал а долуш, назманча а 

волуш ма ву, вуониг, диканиг а ца къасталуш ма ваций хьо!? ХIун дара-те, цу 

стага дуьйцучуьнга ла ца дугIуш, хьо сел чIогIа дуьхьалвалар!? Цо дуьйцург 

хьайна дика хетча, тIеоьцур ма дара ахьа; вуон ду аьлла хетахь, Iаддуьтур ма 

дара ахь».  

Цул тIаьхьа Делан Элча (Делера салам-маршалла хуьлийла цунна) шен 

цIа дIаваххалц цу чохь а сецна, иза шен цIа воьдучу хенахь цунна тIаьххье 

дIа а вахана, и шен керта ма-велли, иза волчу чу а ваьлла, аса цуьнга элира: 

«ХIай Мухьаммад! Хьан наха соьга хьох лаьцна иштта, иштта къамел ма ди, 

валлахIи, цара хьох дукха чIогIа кхерорна, сайн лергаш бамбица дIа а ма 

дуькънера аса. Амма АллахIна лиъна хилла-кх, суна хьан цхьадолу къамел 

хазийта, ткъа и къамел хазделира-кх суна. Хьайн балхах лаций дийцахьа».  

ТIаккха Делан Элчано (Делера салам-маршалла хуьлийла цунна) суна 

дийцира ша деанчух лаьцна. Иштта цо суна дийшира «Ихлас» а, «Фалакъ» а 

сураташ. ВаллахIи, цуьнгара санна хаза долу дешнаш хезна ма дацара суна, я 

цо деанчул нийсаниг (дин) гина ма дацара суна». ТIаккха аса сайн куьг 

кховдийра цуьнга. АллахI воцург кхин дела вац, Мухьаммад Цуьнан элча ву, 

аьлла, тоьшалла дира ас. Иштта Ислам дин чу веара со. 

Цул тIаьхьа Исламан белхаш а Iамош, цхьайолчу хенахь Маккахь Iийра 

со; сайна Iамалуччул дагахь Къуръанан сураташ а Iамийра аса. Сайн къам 

долчу ваха юха сайн ойла сецна яьллачу хенахь, аса Делан Элчане (Делера 

салам-маршалла хуьлийла цунна) элира: «ХIай Делан Элча, сан тайпано 

чIогIа аьлларг деш, лераме стаг ву со царна юкъахь; царна тIе дIа а вахана, 

уьш бусалба дине кхайкха воллу со. АллахIе суна цхьа билгало ехахь, аса 

уьш дине кхойкхучу хенахь суна гIо дийр долуш». ТIаккха Делан Элчано 

(Делера салам-маршалла хуьлийла цунна) элира: «Я АллахI, цунна цхьа 

билгало лохьа!» 

Сайн къомана со тIевоьдучу заманчохь, церан хIусамаш сайна 

гучуйовлучу меттиге со дIакхаьчча, стогар санна долу нур хьаьжира сан 

шина бIаьрга юккъе. ТIаккха аса элира: «Я АллахI, сан а доцуш, кхечуьнан 

юьхьа тIе хьажадехьа и нур, баккъалла а, со шайн дина тIера дIавалар 

бахьана долуш, иза суна хилла таIзар ду царна моттарна кхоьру-кх со». 

ТIаккха и нур, дахана, сан шедан коьрта тIе делира. ДIаоьллина пханар санна 

йолчу сан шеда тIерачу нуьре хьийса буьйлира нах, гу тIера чувуссуш со а 

волуш. Со чувоьссича, сан да тIевеара суна. Иза воккха стаг вара. Аса цуьнга 

элира: «ДIавала суна уллора, сан да, со хьан кIант а вац, я хьо сан да а вац». 

Дас элира: «ХIунда, хIай сан жима кIант?!» Аса элира: «Ислам тIеэцна аса, 

Мухьаммадан (Делера салам-маршалла хуьлийла цунна) дине вирзина со». 

Дас элира: «ХIун дер тIаккха, сан жима кIант, сан дин а ду-кх хьан доллу 

дин». ТIаккха аса элира: «Воло, лийча а лийчий, хьайн бедарш а цIанъяй, цул 

тIаьхьа схьавола, сайна хьехнарг дIахьоьхур ду аса хьуна». Вахана, лийча а 

лийчина, шен бедарш а цIанйина, цул тIаьхьа схьавеара и, тIаккха аса цуьнга 

шахIадат даладайтира, цо Ислам тIеийцира. Цул тIаьхьа сан хIусамнана 

схьаеара. Аса цуьнга элира: «ДIаяла суна уллора, со хьан хIусамда а вац я хьо 

сан хIусамнана а яц». Цо элира: «ХIунда, сан дай, наний хьайна махина 

хиларг?!» ТIаккха аса элира: «Исламо дIасакъастий вайшиъ. Ислам-дин 

тIеэцна, Мухьаммадан (Делера салам-маршалла хуьлийла цунна) дине 

вирзина со». Цо элира: «ТIаккха сан дин а ду-кх хьан доллу дин». Аса элира: 

«Хьада йоло, «Зуш-Шаро» («Зуш-Шаро» – лаьмнашкара охьадогIучу 

татолана уллохь йолу цIу ю) цIе йолчу шовданан хица лийча». ТIаккха цо 

элира: «Сан дай, наний махина хиларг, «Зуш-Шаро» олучу цIуно берашна 

цхьа вуон болх барна ца кхоьру хьо?» «Аса хьоьга ма аьлла: «Хьада йоло, 

нахана гена а ялий, цигахь лийча, аса сайна тIелоцу хьуна оцу къорачу тIулго 

хьуна хIумма дийриг цахилар», – элира ас. ТIаккха, яхана, лийчира иза, цул 

тIаьхьа схьаеара. Аса цуьнга Ислам тIеэцийтира, иза Ислам-дине еара. Цул 

тIаьхьа давсийн тайпа схьакхайкхира аса; Абу ХIурайрат воцург, бисинарш 

дукха сиха а бацара Исламе бахка, ткъа Абу ХIурайрат вара уггар сиха Ислам 

тIеэцнарг.  

Абу ХIурайрат (Дела реза хуьлийла цунна) сайца цхьаьна а волуш, 

Делан Элча (Делера салам-маршалла хуьлийла цунна) волчу Макка веара со. 

ТIаккха Пайхамара (Делера салам-маршалла хуьлийла цунна) элира: «ХIун 

ду хьуна тIехьа, хIай ТIуфайл?» Аса элира: «Бакъонна дуьхьало еш долу 

пардо шайна тIехь долу дегнаш а, доккха керсталла а ду-кх. Давсийн тайпа 

песакъалло а, Iесалло а кIелдитина-кх…». Делан Элчано (Делера салам-

маршалла хуьлийла цунна), хьалагIаьттина, эца а эцна ламаз дина, шен ши 

куьг стигала хьалаайдира. Абу ХIурайрата (Дела реза хуьлийла цунна) элира: 

«Сайна иза иштта гича, со кхеравелира, цо сан къомана сардам боьхуш доIа а 

дина, сан къам хIаллакьхиларна». Аса элира: «Вай, сан къам!»  Амма Делан 

Элча (Делера салам-маршалла хуьлийла цунна) ала вуьйлира: «Я АллахI, 

давсийн тайпа нийсачу новкъа даккхахьа, я АллахI, давсийн тайпа нийсачу 

новкъа даккхахьа, я АллахI, давсийн тайпа нийсачу новкъа даккхахьа».  

Цул тIаьхьа, ТIуфайлна (Дела реза хуьлийла цунна) тIе а воьрзуш, цо 

элира: «Воло, хьайн къам долчу а гIой, цаьрца кIеда-мерза а хуьлуш, уьш 

Исламе кхайкха». Аса элира: «Давсийн тайпанан лаьттахь Iийра со, уьш 

Исламе а кхойкхуш, Делан Элчано (Делера салам-маршалла хуьлийла цунна) 

Мадинате хIижрат даллац. Иштта, Бадр а, Ухьуд а, Хандакъ а гIазоташ 

хилира. ТIаккха со Пайхамар (Делера салам-маршалла хуьлийла цунна) 

волчу веара, сайца цхьаьна – Ислам-дин тIе а эцна, Ислама чохь нисбеллачу 

давсийн тайпанан дезткъа цIа чу богIу нах болуш. Делан Элчанан (Делера 

салам-маршалла хуьлийла цунна) тхох самукъаделира, цо Хайбар гIазотехь 

караеанчу хIонсан декъе а дахийтира тхо, кхиболчу бусалба нахаца цхьаьна. 

Оха элира: «ХIай Делан Элча, айхьа мел дечу гIазоташкахь хьайн эскаран 

аьтту агIор болу тIам бехьа тхан тайпанах, иштта тхан кхайкхамна цIе а 

тиллахьа «мабрур» («къобалхилларг»). Цул тIаьхьа Делан Элчанца (Делера 

салам-маршалла хуьлийла цунна) даима лийлира со, Дала цуьнга Макка 

яккхийтталц».  

Цкъа ТIуфайлас (Дела реза хуьлийла цунна) элира: «ХIай Делан Элча, 

Хьамаматан кIентан Iамран «Зуль-каффайни» цIе йолу цIу яго вахийтахь со». 

Пайхамара (Делера салам-маршалла хуьлийла цунна) шена бакъо а елла, шен 

къомах йолчу тIеман цхьана жимачу тобанца цига вахара и. Цунна тIе а 

кхаьчна, ТIуфайл (Дела реза хуьлийла цунна) и яго дагахь дIавола ма-

веллинехь, цунна вуон дан кечбелла, иштта шена вуон дахь, цу «Зуль-

каффайни» цIе йолчу цIуно цIогIа тоьхна иза хIаллакваре ладоьгIна, цунна 

гонах гулбелира зударий, божарий, бераш. Амма ТIуфайл (цIуна лолла дечу 

нехан бIаьргашна хьалхха) и яго тIеволавелира. Цуьнан кийрахь цIе йогура, 

вега а веш, мохьбеттара цо:  

– ХIай Зуль-каффайни, вац-кха со хьан лех цхьаъ, 

Хьо дуьнен чу ялале хьалха ду тхан дуьнен чу довлар, 

Хьан кийра цIе йилли аса… 

ЦIаро и цIу ягийна дIаяккхарца цхьаьна, дIаделира давсийн тайпанехь 

дисина долу цхьа цуьрг долу ширк (Делаца накъост вар)». Давсийн тайпано 

массара а Ислам тIеийцира, уьш шайн динехь дукха дика нис а белира. 

 

*** 

 

Iамран кIант ТIуфайл (Дела реза хуьлийла цунна) цул тIаьхьа а Делан 

Элчанах (Делера салам-маршалла хуьлийла цунна) дIа ца хедаш лийлира, 

Пайхамар (Делера салам-маршалла хуьлийла цунна) шен Деле дIаверззалц. 

Пайхамар (Делера салам-маршалла хуьлийла цунна) дIаваьлча, паччахьалла 

Абу Бакр Сыддикъе дирзира, ТIуфайл шен сица, туьрца, кIантаца а Делан 

Элчанан (Делера салам-маршалла хуьлийла цунна) халиф волчу Абу Бакр 

Сыддикъан (Дела реза хуьлийла царна) омранна кIел веара. Динна 

букътоьхначаьрца болу тIом дIаболийча, ТIуфайл (Дела реза хуьлийла цунна) 

шеца цхьаьна шен кIант Iамр а волуш, бусалба нехан эскарийн хьалхарчу 

декъе а хIоьттина, Мусайлиматуль-каззабана дуьхьал тIом бан аравелира. 

«Йамама» олучу меттиге дIавоьдучу новкъахь цунна гIан дайнера. Шен 

накъосташка элира цо: «Цхьа гIан дайна-кх суна, и тидийша». Цара элира: 

«ХIун гина хьуна?» «Сайн корта баьшна гина-кх суна, ткъа сан багара 

олхазар араделира. Иштта цхьа зуда а гира суна со шен кийра вуьллуш. Сайн 

кIант Iамр а гира суна, чIогIа лерина со лоьхуш лелаш, амма тхойшинна 

юкъахь цхьа пардо дара», – элира цо. ТIаккха цара элира: «Диканиг хир ду, 

Дала мукъалахь!»  

ТIаккха ТIуфайлас (Дела реза хуьлийла цунна) ша элира: «Аса-м и гIан 

тидна шуна. Сан корта башаран маьIна – и дIабоккхург хилар ду; сан кийрара 

арадаьлла долу олхазар – сан дегIа чуьра арадер долу сан са ду; со шен кийра 

виллина йолу зуда – суна аьхкина, со шен кийра вуьллур волуш долу латта 

ду; сан кIанта Iамра со лехар – аса ирс оьцур долчу Делан новкъахь со 

дIакхалхар ду, Делан пурбанца, амма иза тIаьхьо дIакхелхар ву». 

 

*** 

 

«Йамама» цIе йолчу тIеман майданахь давсийн тайпана волчу 

гIараваьллачу Iамран кIанта ТIуфайлас (Дела реза хуьлийла цунна) инзаре 

чIогIа къахьийгира оцу тIеман майданахь оцу гIазотехь ша вожжалц. Цуьнан 

кIантах Iамрах лаьцна аьлча, иза чевнаша шегара гIора эшоллц а, иштта шен 

аьтту куьг дIадаккхалц лийтира. ТIаккха Мадинате вухавеара иза, «Йамама» 

олучу тIеман майданан лаьттахь шен да а, шен куьг а дитина. 

 

*** 

                                                                       

ХаттIабан кIант Iумар паччахь волчу заманчохь, ТIуфайлан кIант Iамр 

(Дела реза хуьлийла цаьршинна) иза волчу вахана хиллера. Iумар-Фарукъ 

(Дела реза хуьлийла цунна) волчохь хевшина Iаш нах а болуш, цунна яахIума 

чуеара, тIаккха цо нах шуьне кхайкхира. ТIуфайлан кIант Iамр (Дела реза 

хуьлийла цунна) даарна юьстах таьIира. Iумара (Дела реза хуьлийла цунна) 

цуьнга элира: «ХIун хилла хьуна?! Хьайн куьг ца хиларна иэхь хеташ, 

юьстахваьлла хир ву хьо кху даарна?!» Iамра (Дела реза хуьлийла цунна) 

элира: «ХIаъ, ву со, хIай бусалба нехан паччахь!» Iумара (Дела реза хуьлийла 

цунна) элира: «ВаллахIи, Делан некъахь дIадаьккхина долчу цу хьайн 

куьйгаца и кхача ахьа кегийча а бен, аса цуьнан чам боккхур ма бац… 

ВаллахIи, кху нахана юкъахь хьо воцург кхин цхьа а ма вац, шех цхьа дакъа 

ялсаманехь долуш». Цо дуьйцург Iамран куьг дара. 

Шен дех къаьстичхьана дуьйна, Делан некъахь дIакхалхаре сатуьйсуш 

йолчу ойланаша паргIат ца вуьтура Iамр. «Ярмук» олучу тIеман майданахь 

гIазот доладелча, сихха аравелира Iамр (Дела реза хуьлийла цунна) цига 

боьлхучаьрца цхьаьна. И цигахь лийтира, шен дас сатийсина долчу Делан 

некъахь ша дIакхалххалц.  

*** 

АллахIа къинхетам бойла давсийн тайпанан волчу Iамран кIантах ТIуфайлах.      

Иза гIазот ву, иштта гIазотехь кхелхинчу кIентан да а ву. 

 

*** 

